
Om nokre få år er ikkje verda til å kjenne igjen.

Havet har stige.

Byar og land har forsvunne under overflata.

Millionar av menneske er drivne på flukt frå kysten.

Andre flyktar frå brennande varme.

Nokre frå maskingevær.

Alliansen og Den Kinesiske Staten kjempar om ressursar og makt.

I tillegg har Americas reist seg frå ruinane av det amerikanske kontinentet.

Dei invaderer Canada og går til krig mot Alliansen.

 

Dei to trettenåringane Jamal og Eira

hamnar midt i denne krigen.

Dei er om bord i forskingsskipet Bluenose,

som er på fredeleg tokt i Nord-Atlanteren.

Likevel blir dei angripne og må flykte mot Bergen.

 

Plutseleg får dei ein urovekkande beskjed frå Jan Mayen.

Forskarane på den vesle vulkanøya

har sprengt hòl i vulkanen,

i eit forsøk på å få ned den globale temperaturen.

Jamal mistenkjer at den mystiske organisasjonen

Deepwater har noko med eksplosjonen å gjere.

 

Ei stor bølge øydelegg nesten Bluenose,

og legen Ava McCoy mistar livet.

 

Svart oske i store mengder blir spydd ut frå vulkanen.

Oska sperrar for sola og daler som snø.

Temperaturen går drastisk ned,

langt under frysepunktet.

Bluenose skal legge til i Bergen no,

der alle trur at sommaren skal bli varm og fin.

Eira skal i land og heim til dagleglivet.

Ho vil berre legge bak seg alt det som har skjedd.

Jamal blir om bord for neste tokt.


Dag 18

Eira

– Hjelp! seier eg då eg tar første steget på kaien. – Eg klarer ikkje å gå. Eg blir svimmel!

Jamal ler av meg, beina hans står fjellstøtt.

– Du har fått landsjuke igjen, seier han og dyttar i meg.

– Det er verre no enn då vi var i land på Jan Mayen, seier eg.

Embret er sur og går med bestemte steg ned landgangen. – Vi har vore på sjøen så lenge at kroppen har vent seg til bølgene, seier han.

Han har vore i dårleg humør sidan i går, då vi fekk den endelege beskjeden om at vi måtte forlate Bluenose. Det store forskingsskipet som har vore fengselet mitt i over to veker, ligg no til kai ved Ny-Bryggen utanfor Bergen. Ny-Bryggen liknar ikkje på gamle Bryggen i Bergen. Her er det ingenting som minner om dei gamle og skeive trehusa i sentrum. Ny-Bryggen har lange kaiar med store containerskip som ligg fortøydde både bak og framføre Bluenose. Det er eit yrande liv i hamna sjølv om klokka berre er halv seks om morgonen. Små truckar køyrer pallar inn i containerane, som etterpå blir løfta om bord på skipa av store heisekranar. Lenger bak er det digre lagerbygningar og høge gjerde med piggtråd øvst.

– Helsepersonellet kjem ikkje før alle er komne av båten, seier Embret og ser på dei høge gjerda som skil oss av frå resten av kaien.

Eg set meg på ein benk under ein av palmane som er planta på kaiområdet. Nærast som ein skuggefull liten oase midt i ein ørken. Sola varmar, sjølv om det er tidleg morgon. Her er det ingen vulkanske oskeskyer som sperrar for solstrålane. Jamal kjem bort til meg og smiler. – Håret ditt er ikkje så blått lenger, seier han.

– Eg har ikkje farga det på nokre dagar, seier eg. – Eg har liksom hatt andre ting å tenkje på.

Jamal ser bort på Embret, som snakkar med studenten Sergei. Etterpå set Jamal seg ned tett ved sida av meg. Nesten litt for nær. Hadde han gjort dette for to veker sidan, hadde eg dytta han unna, men no kriblar det i magen.

– Trur du far din kjem til å fortelje media kva som skjedde? spør han.

Eg gløttar bort på Embret og ristar på hovudet. – Neppe. Embret er ikkje typen til slikt.

– Men burde ikkje folk få vite om vulkanen? kviskrar Jamal. – Om Einar Brekke og sprenginga på Jan Mayen? Eg trur far din er skikkeleg uroleg for kva som kan ha skjedd med han.

– Eg trur han er mest sur fordi han må reise heim, seier eg.

Men eg ser for meg det nervøse fjeset til Einar som fylte opp skjermane på brua. Det er berre nokre få dagar sidan Embret snakka med han, og vi andre var vitne til det. Einar fortalde at han og dei andre forskarane på øya hadde sprengt eit hòl i vulkanen for å sleppe ut oske. Ein idiotisk dårleg idé, viste det seg, sjølv om dei gjorde det for å få ned temperaturen her på jorda. Oska skremte livet av dei fleste om bord i Bluenose, trur eg. Til og med Jamal. Han veit mykje meir om forsking enn meg.

Det verste med samtalen med Einar Brekke var eigentleg at han skulle til å seie noko om kaptein Harris, men ho klikka fullstendig då ho skjøna det. Hadde ikkje soldatar stoppa sendinga til Einar, så hadde kaptein Harris gjort det. Det plagar meg at eg ikkje veit kva han skulle seie. Og det plagar meg ganske mykje at soldatar stoppa sendinga. Kanskje dei skaut han?

Nei, eg vil ikkje tenkje på dette! Det er framleis mykje igjen av sommarferien. Heldigvis regna oska vekk frå båtdekket tidlegare i natt. Himmelen er blå, og temperaturen er på trettito grader her i Bergen. Endeleg kan eg vere med Betty og Jeanette igjen.

Dette opphaldet på Bluenose skal bli ein ubetydeleg parentes i livet mitt. Eg skal aldri tilbake om bord! Det er i alle fall sikkert.

– Media vil sikkert ikkje tru på Embret likevel, seier Jamal og sukkar. – I alle fall ikkje Dom News.

Eg veit knapt forskjell på Dom News og dei andre nyheitskanalane. Eg har aldri brydd meg.

Dei siste forskarane og studentane frå Bluenose kjem ned landgangen med bagasjen sin, det begynner å fyllast opp under palmane. Den høgfrekvente pipelyden av kraftige elmotorar overdøyver alle. Plutseleg kjem ei lang rekke svarte varebilar køyrande ut frå ei gigantisk mørkegrå bygning lenger borte på kaien. Gjerda opnar seg automatisk for dei. Både bilane og bygget er merkt med Dominion. Det er Dominion Weststrom Group som eig Bluenose.

Minst femti teknikarar hoppar ut av bilane.

– Dei kastar ikkje bort tida, seier Jamal og reiser seg. Han er nysgjerrig på kva dei driv med. Store mengder minirobotar trillar rett oppover skroget og begynner å reparere skadane.

– Med dette tempoet kan vi snart legge frå kai igjen, smiler han mot meg.

Jamal skal ikkje i land, han er jo om bord fordi faren hans er overstyrmann, og i motsetnad til meg likar Jamal å vere ute på sjøen. Eg har ikkje lyst til at han skal reise frå meg. Eg er ikkje forelska, eg trur i alle fall ikkje det, men eg likar han.

Sakte går porten inn mot innkomstbygget opp. Fem store trailerar kjem køyrande frå utsida av det høge gjerdet. Dei er grå og umerkte. Rundt tretti svartkledde folk med tung bagasje går om bord på Bluenose.

– Er dette det nye mannskapet? seier eg og reiser meg.

– Mannskapet er allereie om bord, smiler Jamal og peiker på seg sjølv. – Dette er nok dei nye leigetakarane som erstattar far din og dei andre forskarane.

Tunge, svarte kasser blir løfta frå lastebilane og inn i lasteromma til Bluenose.

– Dei har i alle fall nok bagasje, flirer eg.

Embret kjem bort til oss, han ser spørjande på dei svartkledde folka og alt utstyret.

– Kjenner du dei? spør Jamal.

– Nei, dette er ikkje havforskarar, seier Embret lågt.

– Men kva kan vel vere viktigare enn forskinga vår? spør Jamal.

– Eg aner ikkje. Både kaptein Harris og Dominion er heilt på viddene, sukkar Embret. – Kom Eira, det er på tide å gå heim.

Fire ambulansar køyrer gjennom porten og parkerer på kaien, og åtte personar i smittevernutstyr stig ut. Forskarane stiller seg på rekke framføre resten av ambulansepersonalet, og Embret vinkar på meg.

– Du må gå no, seier Jamal til meg. – Og eg må komme meg om bord igjen. Send melding når du får igjen mobilen din.

Mobilen min, ja. Kor lenge skal politiet behalde han? Jamal rekker ut handa, men eg går inn for ein klem. Det blir litt klønete, og vi ler begge to.

Det gjer vondt i magen å sjå han gå opp landgangen, mens eg, studenten Sergei og Embret skal heim. Eg ser opp mot brua, der ser eg førstestyrkvinne Kimmy som vinkar til meg. Eg kjem til å sakne henne òg. Herregud, så sentimental eg har blitt.

Ambulansefolka skannar mikrochipen vår og slepper oss ut gjennom porten. Etter nok ein kontrollpost går vi ut til stasjonen og inn på toget. Der set vi oss rundt eit bord ved vindauga. Det er ingenting å sjå anna enn grå murveggar, for jernbanestasjonen er inni sjølve demningen. Sergei og Embret, og eit par andre studentar, bablar i veg om havstraumar og at dei må sjekke statusen til glidarane dei sjøsette, så snart dei kjem seg heim. Eg ser for meg dei gule ubåtliknande greiene dei jobba med då vi var ute på sjøen, og hugsar kor mykje mas det var om dei.

Toget startar opp, og vi susar ut av tunellen og demningen. Jernbanen går mange meter over bakken. Eg har faktisk ikkje vore her ute før og klistrar panna mot vindauga for å sjå ned mot bergensbassenget. Vatnet der nede er åtte meter lågare enn det store havet. Alle fjordar der havet kunne komme seg inn, er sperra av med store murar og demningar. Alt dette blei bygd før eg vart fødd, og må ha kosta ein formue. Demningane beskyttar eit område som strekker seg heilt inn til Hardanger. Og det bur over ein million menneske her. Det er så rart å sjå bergensbassenget her oppe frå. Alt verkar sårbart og kunstig der nede. Heile den enorme sjøen kan vel når som helst bryte gjennom demningane, og alt eg kjenner, blir skylt vekk. I alle fall viss vi er skikkeleg uheldige.

Toget set opp farten og rasar inn i endå ein tunell. Sjølv om eg kjem til å sakne Kimmy og Jamal, kjenner eg meg fri for første gong på mange veker. Tankane om det farlege havet forsvinn sakte. Dette er heime. Her er eg trygg.

